
Sarajevo, 19.02.2025. godine

Sud Bosne i Hercegovine, u apelacionom vijeću sastavljenom od sudija Zvjezdane Antonović, kao predsjednika vijeća, Mirsade Džindo i Redžiba Begića, kao članova vijeća, odlučujući o žalbi Damira Knezovića, ... izjavljenoj protiv Odluke o dodjeli mandata, broj 06​1-07-1-3005/24 od 06.02.2025. godine, na nejavnoj sjednici održanoj dana 19.02.2025. godine, donio je 
R J E Š E N J E

Žalba se odbija
O b r a z l o ž e nj e

Odlukom Centralne izbore komisije Bosne i Hercegovine, broj 06​1-07-1-3005/24 od 06.02.2025. godine dodijeljen je mandat vijećnice u Gradsko vijeće Grada Mostara Dizdarević Eni, kandidatkinji s kandidacijske liste političkog subjekta KOALICIJA ZA MOSTAR - SDA - BPS - BH ZELENI.

Protiv navedene odluke žalitelj je izjavio žalbu i to zbog pogrešno i nepotpuno utvrđenog činjeničnog stanja, pogrešne primjene materijalnog prava i bitne povrede odredaba procesnog prava. Navodi da je prestankom mandata Ines Sulić mandat trebao biti dodjeljen Damiru Knezoviću ili bilo kojem drugom kandidatu s bilo koje od lista HDZ BiH - Hrvatske demokratske zajednice BiH u Gradu Mostaru. Ističe da je Centralna izborna komisija BiH madat dodjelila pogrešnom selektivnom i paušalnom primjenom člana 19.6 Izbornog zakona BiH. Navodi da je ova odredba neprimjenjiva u konkretnom slučaju, s obzirom da se izričito odnosi na prijenos mandata u istu izbornu jedinicu gradskog područija, ali ne propisuje prijenos unutar gradske izborne jedinice, te je pogrešan zaključak Centralne izborne komisije BiH da se mandat mora prenijeti drugom kandidatu iste političke opcije s liste gradske izborne jedinice, jer takvo što ničim nije propisano. Isto tako navodi da se odredba odnosi na prijenos mandata unutar lista gradskih izbornih područja, dok je prijenos mandata unutar lista gradske izborne jedinice nije propisan, te se na istu primjenjuju opće norme. Smatra da je mandat trebao biti dodjeljen njemu kao kandidatu s najvišim količnikom ili ako to već nije bilo moguće, zbog očigledne prezastupljenost vijećnika hrvatske nacionalnosti, bilo kojem drugom kandidatu HDZ BiH s liste u gradskoj izbornoj jedinici koji ne pripada hrvatskom narodu. Ističe da ako takvih kandidata nije bilo mandat je trebao biti prenesen kandidatu HDZ Bili s bilo koje od lista iz gradskih izbornih područja, a koji ne pripada hrvatskom narodu. Navodi da gradska izborna jedinica nije navedena u odredbi člana 19.6, te Centralna izborna komisija BiH nije mogla tumačiti ovu odredbu na način da se prijenos mandata po ovim posebnim principima vrši unutar gradske izborne jedinice, te da je u pravno najidealnijem slučaju Centralna izborna komisija BiH bila dužna sporni mandat ostaviti nepopunjen, iz razloga jer je ova situacija najsličnija onoj iz člana 9.10 Izbornog zakona BiH, te se trebala primjeniti analogija sa ovom odredbom. Ističe da je smisao preraspodjele ili prijenosa mandata iz člana 19.5 i 19.6 Izbornog zakona BiH da se ispoštuje izborna volja građana, uz poštovanje minimalne i maksimalne zastupljenosti konstitutivnih naroda i Ostalih, a ne da se u slučaju prezastupljenosti jednog konstitutivnog naroda mandat oduzima jednoj političkoj opciji i dodjeljuje drugoj pod krinkom zaštite zastupljenosti. Navodi i da se mandat mogao prenijeti na kandidate iz reda Srba, primjerice Anji Marić s liste gradskog područja Jugozapad, na koji način bi mandat bio prenesen kandidatkinji koja je u svojoj izbornoj jedinici dobila 3.5% glasova, a ne kandidatkinji koja je u svojoj izbornoj jedinici osvojila 0.9% glasova. Navodi i da se ne može zaključiti da bi ovakav prijenos mandata kakav se vrši pobijanom odlukom doveo do pravične zastupljenosti konstitutivnih naroda u Gradskom vijeću Mostar, a posebno bi se umanjio broj vijećnika jednog konstitutivnog naroda u korist drugog, a podredilo i umnajio jednom političkom subjektu izborni uspjeh.
U odgovoru na žalbu Centralna izborna komisija Bosne i Hercegovine predložila je, da se žalba  odbije kao neosnovana.
           Žalba nije osnovana.
Iz stanja spisa proizilazi da je na osnovu zahtjeva Sulić Ines, vijećnice u Gradskom vijeću Grada Mostara, izabrane na Lokalnim izborima 2024. godine sa liste političkog subjekta HDZ BIH-HRVATSKA DEMOKRATSKA ZAJEDNICA BIH, iz gradske izborne jedinice, Centralna izborna komisija BiH je imenovanoj utvrdila prestanak mandata, odlukom broj: 06-1-07-1-3005/24 od 08.01.2025. godine.
Prestankom mandala vijećnice Sulić Ines mandat u Gradskom vijeću Grada Mostara ostao je upražnjen.
Članom 19.4 stav (1) Izbornog zakona BiH, propisano je, između ostalog, da se u Gradsko vijeće Grada Mostara iz gradske izborne jedinice bira 13 vijećnika. U Gradskom vijeću bit će zastupljena najmanje četiri vijećnika iz svakog konstitutivnog naroda i jedan vijećnik iz reda ostalih.
Stavom (2) istog člana Zakona propisano je da ni jedan od konstitutivnih naroda, niti iz grupe ostalih, ne mogu imati više od 15 svojih predstavnika u Gradskom vijeću.
Sulić Ines dobila je mandat vijećnice u Gradskom vijeću Grada Mostara kao kandidatkinja iz reda srpskog naroda.
Prestankom mandata vijećnice Sulić Ines, u Gradskom vijeću Grada Mostara, nije narušena minimalna nacionalna zastupljenost vijećnika iz reda srpskog naroda, iz člana 19.4 stav (1) Izbornog zakona BiH.
Međutim, imajući u vidu to da je naredni kvalificirani kandatat sa iste liste političkog subjekta. HDZ BIH-HRVATSKA DEMOKRATSKA ZAJEDNICA BIH, Knezović Damir, za Gradsko vijeće Grada Mostara, iz gradske izborne jedinice, iz reda hrvatskog naroda, dodjelom mandata navedenom kandidatu bila bi narušena maksimalna nacionalna zastupljenost vijećnika u Gradskom vijeću Grada Mostara iz reda hrvatskog naroda, a iz člana 19.4 stav (2) Izbornog zakona BiH.
Članom 19.6 Izbornog zakona BiH propisano je, između ostalog, sljedeće:
(1) Ukoliko ukupna dodjela mandata vodi ka zastupljenosti jednog konstitutivnog naroda i/ili vijećnika iz reda ostalih iznad kvote utvrđene prema članu 19.4. stav (2) ovog zakona, primjenjuje se sljedeća metoda:
a) Prekobrojni mandat s najmanjim količnikom preraspodjeljuje se kandidatu koji ne pripada datom konstitutivnom narodu i/ili redu ostalih, sljedećem kandidatu na listi iste političke stranke, liste nezavisnih kandidata ili koalicije kojoj je mandat dodijeljen u skladu s članom 9.5 stav (1) ovog zakona. U slučaju dodjeljivanja mandata prema formuli iz člana 9.5. stav (1) ovog zakona nezavisnom kandidatu, primjenjuje se tačka b) ovog člana.
b) Ako nema takvog kandidata ili u slučaju dodjeljivanja mandata prema formuli iz Člana 9.5. stav (1) ovog zakona nezavisnom kandidatu, mandat se prenosi u istu izbornu jedinicu gradskog područja ili:


1) političkoj stranci, listi nezavisnih kandidata ili koalicije koja ima kandidata koji ne pripada datom konstitutivnom narodu i/ili redu ostalih, a preostao je na listi ili
2) nezavisnom kandidatu ili kandidatima koji ne pripadaju datom konstitutivnom narodu i/ili redu ostalih i imaju najveći sljedeći količnik, kako je to utvrđeno u članu 9.5. ovog zakona.
Uvidom u ovjerenu kandidatsku listu političkog subjekta HDZ BIH-HRVATSKA DEMOKRATSKA ZAJEDNICA BIH, za izbor vijećnika u Gradsko vijeće Grada Mostara iz gradske izborne jedinice, utvrđeno je da na istoj nema više kandidata iz reda drugog naroda, što podnosilac Žalbe u svojoj žalbi i ne osporava.
Nadalje, primjenom navedenih zakonskih odredbi, utvrđeno je da sljedeći najveći količnik u gradskoj izbornoj jedinici pripada političkom subjektu KOALICIJA ZA MOSTAR - SDA - BPS - BH ZELENI, te da je sljedeći neizabrani kandidat sa navedene liste pripadnik bošnjačkog naroda, a što udovoljava odredbama člana 19.4 stav (1) i stav (2).
Imajući u vidu naprijed navedeno, a na osnovu Poglavlja 19 Izbornog zakona Bosne i Hercegovine, Centralna izborna komiisja BiH je na 7. sjednici, održanoj 06.02.2025. godine donijela pobijanu odluku kojom se Dizdarević Eni, kandidatkinji sa kandidatske liste političkog subjekta KOALICIJA ZA MOSTAR - SDA - BPS - BH ZELENI, na Lokalnim izborima 2024. godine, dodjeljuje mandat vijećnice u Gradsko vijeće Grada Mostara, koja odluka je pravilna i na Zakonu zasnovana.
Naime, odredbom člana 19. 4 Izbornog zakona BiH propisano je da se iz gradske izborne jedinice bira 13 vijećnika. U Gradskom vijeću bit će zastupljena najmanje četiri vijećnika iz svakog konstitutivnog naroda i jedan vijećnik iz reda ostalih.
a) Izborna jedinica gradskog područja 1 (Sjever) bira dva gradska vijećnika.
b) Izborna jedinica gradskog područja 2 (Stari grad) bira pet gradskih vijećnika.
c) Izborna jedinica gradskog područja 3 (Jugoistok) bira dva gradska vijećnika.
d) Izborna jedinica gradskog područja 4 (Jug) bira dva gradska vijećnika.
e) Izborna jedinica gradskog područja 5 (Jugozapad) bira sedam gradskih vijećnika.
f) Izborna jedinica gradskog područja 6 (Zapad) bira četiri gradska vijećnika.
Dopunskom Odlukom Centralne izborne komisije Bosne i Hercegovine o utvrđivanju i objavljivanju rezultata Lokalnih izbora u Bosni i Hercegovini 2024. godine, broj: 05-1-07-1-3423-20/24 od 05.11.2024. godine su u potpunosti ispoštovane odredbe člana 19. 4 Izbornog zakona BiH o sastavu Gradskog vijeća Mostara, zbog čega je nesporno da je iskazana demokratska volja biračkog tijela.
Ovakvi rezultati izbora za Gradsko vijeće Grada Mostara su i potvrđeni Dopunskom odlukom Centralne izborne komisije BiH o potvrđivanju i objavljivanju rezultata Lokalnih izbora u Bosni i Hercegovini 2024.godine broj: 05-1-07-13497-11/24 od  05.11.2024.godine, nakon što je Sud BiH odlučio po žalbama.
Neosnovanost navoda podnosioca žalbe proizilazi i iz činjenice da bi dodjelom mandata iz izborne jedinice gradskog područija ili ostavljanjem upražnjenog mandata bio narušen princip dodjele mandata iz gradske izborne jedinice, odnosno broj vijećnika iz ove izborne jedinice propisan odredbom člana 19.4 Izbornog zakona BiH bi bio manji za jedan.
Imajući u vidu da politički subjekt HDZ BiH-Hrvatska demokratska zajednica BiH za izbor vijećnika u Gradsko vijeće Grada Mostara iz gradske izborne jedinice nije više imala kandidata iz reda drugog naroda, a da bi dodjelom mandata podnosiocu žalbe bila bi narušena maksimalna nacionalna zastupljenost  vijećnika u Gradskom vijeću Grada Mostara iz reda hrvatskog Naroda, Centralna izborna komisija BiH je mandat dodjelila Dizdarević Eni, kandidatkinji sa kandidatske liste političkog subjekta KOALICIJA ZA MOSTAR - SDA - BPS - BI ZELENI, iz gradske izborne jedinice, čime je ispoštovala propisani broj vijećnika koji se bira iz gradske izborne jedinice.

Ovakva odluka je pravilna i na zakonu zasnovana. Naime, Odlukom o izmjenama izbornog zakonu BiH („Službeni glasnik BiH" br. 41/20 promijenjena je teritorija gradske izborne jedinice koja obuhvata cijelo područje Grada definisano u članu 5. Statuta Grada Mostara, dok je ranije obuhvaćala samo centralnu izbornu zonu grada tako da je ovakav način dodjele postao svrsishodan i jedini pravilan način raspodjele mandata. Drugačije postupanje bi moglo dovesti do situacije da u izbornoj jedinici gradskog područja Mostar gdje politički subjekt ima najniži količnik ne bi imali kandidata iz reda drugog konstitutivnog naroda, čime bi se otvorila mogućnost da se primjeni odredba Izbornog zakona BiH koja propisuje da se može kandidat tražiti i u drugim izbornim jedinicama, međutim, to bi dovelo do toga da se prekrši propis o broju redovnih mandata iz izborne jedinice gradskog područja Mostar.
Obzirom na navedeno, po ocjeni ovog vijeća, izjavljena žalba  protiv pobijane odluka Centralne izborne komisije BiH je neosnovana, pa je istu primjenom odredbe člana 81 stav 1 u vezi sa članom 54 stav 1 Zakona o  upravnim sporovim BiH („Službeni glasnik BiH“ br. 19/02, 88/07, 83/08 i 74/10) valjalo odbiti.

